
TÜRKMENISTANYŇ  
DÖWLET SENASY

Janym gurban saňa, erkana ýurdum,
Mert pederleň ruhy bardyr köňülde.
Bitarap, garaşsyz topragyň nurdur,
Baýdagyň belentdir dünýäň öňünde.

Gaýtalama:
Halkyň guran Baky beýik binasy,
Berkarar döwletim, jigerim-janym.
Başlaryň täji sen, diller senasy,
Dünýä dursun, sen dur, Türkmenistanym!

Gardaşdyr tireler, amandyr iller,
Owal-ahyr birdir biziň ganymyz.
Harasatlar almaz, syndyrmaz siller,
Nesiller döş gerip gorar şanymyz. 

Gaýtalama:
Halkyň guran Baky beýik binasy,
Berkarar döwletim, jigerim-janym.
Başlaryň täji sen, diller senasy,
Dünýä dursun, sen dur, Türkmenistanym!

Türkmenistanyň Prezidenti
Gurbanguly Berdimuhamedow:

– Türkmen halkynyň aýdym-saz sungaty gadymy 
we sarpaly senet hökmünde il içinde uly 

hormat-sylaga mynasypdyr.
	

SÖZBAŞY

Berkarar döwletiň bagtyýarlyk döwründe ýurdumyzyň ylym-bilim ulgamyny kämilleşdirmek 
boýunça uly işler alnyp barylýar. Bu aladalar ýaş neslimiziň ylymly-bilimli bolup ýetişmekleri 
üçin bahasyna ýetip bolmajak gymmatlykdyr. Hormatly Prezidentimiz: «Jemgyýetçilik ösüşiniň 
umumy häsiýete eýe bolmagy dünýä medeniýetleriniň özara hyzmatdaşlygyny has-da güýçlen-
dirýär. Biz milli medeniýetimiziň dünýäniň ruhy gymmatlyklaryna has-da ýakynlaşmagyna, olaryň 
özara baýlaşmagyna, halkara medeni-bilim gatnaşyklaryny ýola goýmaga gönükdirilen netijeli 
işlerimizi dowam ederis» diýip belläp geçýär. Bu aýdylanlar bolsa milli medeni mirasymyzyň, 
medeniýetimiziň özboluşly aýratynlyklary bilen dünýä medeniýetiniň ösmegine özüniň degerli 
goşandyny goşýandygyny subut edýär, onuň sazlaşykly öňe gidişlik gazanmagyna itergi berýär. 

Türkmen halkynyň asyrlaryň jümmüşinden gözbaş alýan aýdym-saz mirasy häzirki günleri-
mizde kämil ýaňlanýan milli saz gurallarymyzyňdyr aýdym-saz eserlerimiziň gözbaşydyr. Milli 
saz gurallarymyzyň wagtyň synagyndan geçip kämilleşmegi, olaryň baý labyzly dürli görnüşlerde 
seslenmegi, ansambldyr orkestr bolup has goýy owazlanmagy taryhy uzak türkmen halkynyň 
sungata goýýan sarpasynyň ýokary derejedediginden habar berýär. Birnäçe halk saz gurallarynyň 
bir ýere jemlenip, türkmen aýdym-saz eserleri bilen bir hatarda doganlyk halklaryň eserleri-
ni  ýaňlandyrmagy-da, saz gurallaryna erk edýän, orkestre ýolbaşçylyk etmegi başarýan ussat 
sazandalaryň we topar ýolbaşçylarynyň ýokary taýýarlykly bolmaklaryny talap edýär.

Türkmenistanda instrumental ýerine ýetirijilik gadymy baý däplere eýedir. Uzak taryhy 
döwrüň dowamynda has giňden ulanylan saz gurallary türkmen halkynyň däp bolup gelen 
sazlaryny orkestre geçirmek üçin peýdalanylypdyr. 1920 – 30-njy ýyllarda unison ýerine ýeti-
rijilige esaslanýan halk saz gurallaryndan düzülen toparlar-ansambllar döredilip başlanýar. Şol 
döwrüň okuw mekdeplerinde (1929 ý.) milli saz gurallarynda saz çalmaklyk ýola goýulýar. Saz 
öwrenmek dersleri sazandalar tarapyndan däp bolup gelýän eşidiş usuly bilen özleşdirmek arkaly 
alnyp barlypdyr.

Halk saz gurallary özüniň köplügi we meşhurlygy üçin saz sowadyny bermekde wajyp orny 
eýeleýär. Milli gurallary täzeden dikeltmek meselesi saz biliminiň esasy meselesidir. Türkmen 
sazynyň barha ösmegi bilen baglanyşykly bolan häzirki zaman professional sungatyny döretmek 
ugrundaky bu esasy meseläni durmuşyň özi öňe sürýär.

Milli saz gurallaryny kämilleşdirmek boýunça birnäçe saz ussatlary, halypalar we halk sazan-



8

dalary uly işleri alyp bardylar. Olar: S. Tumanýan, G. Ugurlyýew, B. Nuralyýew, A. I. Petrosýan, 
S. Ý. Didenko we başgalar.

Anton Iwanowiç Petrosýan öz gezeginde Merkezi Aziýada halk saz gurallaryny kämil
leşdirmekde uly işleri alyp barýar. Onuň ýolbaşçylygynda we gönüden-göni gatnaşmagynda 
Türkmenistanyň, Özbegistanyň, Gyrgyzystanyň, Garagalpagystanyň halk saz gurallary 
kämilleşdirildi hem-de täze halk saz gurallary döredildi.

Şol bir wagtda hem halk saz gurallarynyň toparlary döredildi. Ol toparlar çirtilip, syhalyp, 
kirişkakarly we kakylyp çalynýan saz gurallary toparlarydyr.

Türkmenistanda halk saz gurallary orkestriniň döredilmegi türkmen halkynyň medeniýetiniň 
taryhynda sungatyň täze bir ugry bolup durýar. Häzirki zaman ýerine ýetirijilik tejribesinde ke-
mala gelen, köp görnüşli düzümli täze türkmen halk saz gurallary orkestri esasy görnüş hökmün-
de has tapawutlanýar.

Halk saz gurallary orkestriniň doly düzümi özara sazlaşýan bäş  topardan ybarat bolan saz 
gurallarynda jemlenýär:

1)	Syhalyp çalynýan saz gurallary;
2)	Çirtilip çalynýan saz gurallary;
3)	Kirişkakarly çalynýan saz gurallary;
4)	Agaçdan üflenip çalynýan saz gurallary;
5)	 Kakylyp çalynýan saz gurallary.
Kirişli-çirtilip çalynýan saz gurallary toparynyň özboluşly öwüşgini, olara häsiýetli 

kakuwlaryň, aýratynlyklaryň bolmagy; kirişli saz gurallarynyň hoş owazlylygy, ýerine ýetirji-
lik baýlygy we häsiýetli mümkinçilikleri; kirişli-kakylyp çalynýan topardaky çeňleriň owadan 
owazlanmalary; üflenip çalynýan saz gurallarynyň aýdyň özbaşdaklaşmagy hem-de kakylyp 
çalynýan saz gurallary toparynyň dinamiki mümkinçilikleri, baý ritmikasy – umuman alanyňda 
orkestrde dürli toparlaryň bolmagy gaýtalanmajak aýratynlygy, orkestriň gurallarynyň täsirli 
serişdelerini döredýär. Halk saz gurallary orkestrinde simfoniki orkestrde ulanylýan ähli kakylyp 
çalynýan saz gurallary peýdalanylýar.

Türkmen halk saz gurallary orkestriniň köp sesli görnüşiniň peýda bolmagy, halk saz gu-
rallarynda ýekelikde ýerine ýetirmekligiň ösmegi halk saz gurallary üçin nusgawy eserleriň – 
täze saz žanrlarynyň döremegine sebäp bolýar. Şeýlelik bilen, türkmen halk saz gurallarynyň 
kämilleşdirilmegi, olaryň nota boýunça ýerine ýetirilmeginiň girizilmegi, professional derejede 
öwretmek – bular saz sungatynyň geljekki ösüşini kesgitleýär.

Bu gollanmanyň esasy maksady – halk saz gurallary kafedrasynyň dirižýorlygy öwrenýän 
talyplaryna halk saz gurallary orkestriniň partituralaryny okamaklyk usulyny tejribe taýdan 
özleşdirmeklikde ýakyndan ýardam bermek. Okuw gollanmasynyň saz maglumatlary halk saz 
gurallary orkestriniň partituralaryny ýüzugra okamak dersiniň meýilnamasy bilen utgaşyklylykda 
ýazyldy.

Orkestriň repertuarynda häzirki zaman türkmen we daşary ýurt kompozitorlarynyň eserleriniň 
ýerine ýetirilmegi, halk saz gurallary orkestriniň hiliniň barha ösmegine, giň gerime eýe bol-
magyna alyp barýar.

Bu okuw gollanmasy halk saz gurallary orkestri üçin eserleriň partiturasy hem-de orkestriň 
partiturasyny ýüzugra okamak dersleri üçin niýetlenilýär. Golanmada halk saz gurallary orkestri 
we şu orkestr bilen ýekelikde ýerine ýetirijiler üçin hödürlenen aşakdaky eserleriň nota ýazgylary 
ýerleşdirilen: 

Türkmen halk saz gurallary orkestri üçin instrumental eserler:
1.	Dabara mukamy. 2. Dutar we orkestr üçin konsert. 3. Bag içinde. 4. Pars marşy. 5. Galkynyş 

mukamy.

Türkmen halk saz gurallary orkestri üçin operalardan aýdymlar:
1.	«Şasenem-Garyp» operasyndan Garybyň ariýasy. 2. «Leýli-Mejnun» operasyndan 

Mejnunyň ariýasy. 3. «Leýli-Mejnun» operasyndan Körüň ariýasy. 4. «Kemine we kazy» ope-
rasyndan Daňatar bilen Ogulbegiň ariýasy.

Türkmen halk saz gurallary orkestri üçin täzeden işlenen aýdymlar:
1.	Derýa. 2. Gel, sähranyň maňlaýyndan öpeli. 3. Çalsana, bagşy. 4. Goý, aýdylsyn Bitarap

lyk aýdymy. 5. Gel, obamyň lälesi. 6. Şat Watanmyň aşygy men. 7. Baky parahatlyk adamzat 
üçin. 8. Eziz Türkmenistanym. 9. Watanym. 10. Gördüňmi.

Türkmen halk saz gurallary orkestri üçin täzeden işlenen türkmen halk aýdymlary: 
1.	Galmanam. 2. Dilberim.

Orkestriň partiturasyny ýüzugra okamak dersi boýunça gollanma onuň gurluşyny, sesleriň 
bölünişini öwrenmek üçin niýetlenýär. Orkestr üçin ýazylan saz eseriniň partiturasyny okap gör-
mezden, ony özleşdirmek kyn düşýär. Her bir saz guralynyň nähili owazlanýandygyny göz öňüne 
getirmek zerur. Islendik partiturany içki eşidişiňi we ýatkeşligiňi ulanyp, görüş arkaly okap bolar.

Bu ders çirtilip, kirişli-kakylyp, kirişli, agaçdan üflenip çalynýan saz gurallaryny öwren-
meklikden başlanýar. Halk saz gurallary orkestri üçin ýazylan aýdym-saz eserlerini öwrenmeklik, 
esasan, partiturany fortepianoda çalmakdan başlanýar. Sebäbi «janly» owazlanmada aýratyn saz 
gurallaryny göz öňüne getirmek, olaryň toparlaýyn sazlaşygyny hem-de bitewi orkestri deňlemek 
we anyklamak has ýeňil bolýar.

